
AFDELING 1

Lees Teks 1 en beantwoord dan vraag 1, 2 en 3 in jou vraestel.

Teks 1

Advertensietaal is oorredingstaal

Agter elke advertensie wat jou “nooi” om ’n selfoon of ’n polis te koop sit nie net baie 

navorsing nie, maar skrywers wat hul woorde slim en ekonomies kies.

Volgens Suzanne Botha, ’n kopieskrywer, is advertensietaal dikwels spreektaal wat 

eenvoudig lyk en woorde spaarsamig gebruik. Op ’n sielkundige vlak spreek dit tot 

verbruikers in ’n bepaalde teikenmark, en is gelaai met belofte. “Die advertensie word 

amper ’n gedig waarin elke woord tel en daar heelwat tussen die reëls gesê word.” 

Adrienne Nel, ook ’n kopieskrywer, sê advertensietaal was nie altyd so bondig nie. “In 

die verlede was advertensies met ’n lang storie oor ’n produk baie gewild. Deesdae 

het almal min tyd, daarom moet advertensies kort en boeiend wees.”

“Daar is gewoonlik ingeboude beloftes in die advertensieteks,” verduidelik Suzanne. 

“Beloftes soos dat jy gaan geld spaar, jonger lyk of lekkerder kos kook, is tipies van 

advertensies. Die taal in ’n advertensie is dikwels persoonlik, asof die advertensie ’n 

vriend is wat ’n geheim met jou deel. Die persoonlike voornaamwoorde ‘jy’ en ‘jou’ 

word gereeld gebruik. Woorde wat ’n gevoel van dringendheid skep, soos ‘nou’ en 

‘gou’, is ook groot gunstelinge. Woorde wat die leser spesiaal laat voel, soos ‘uniek’ 

en ‘eksklusief’, kom ook dikwels voor.”

Die grootste uitdaging vir ’n kopieskrywer is om ’n vars en skeppende teks te skryf wat 

’n produk gaan verkoop. “Goeie advertensies vermaak natuurlik ook. Dit help egter nie 

jy skryf ’n lieflike, grappige radioflits waaroor almal praat, maar niemand kan onthou 

watter produk dit geadverteer het nie,” sê Suzanne. “Daarom moet elke woord in jou 

advertensie besonder hard ‘werk’.”

“Dis belangrik dat ek as kopieskrywer absoluut alles weet van die produk wat ek 

adverteer,” sê Suzanne. “Daar is gewoonlik ’n span marknavorsers wat hiermee help. 

Ek moet die produk verkieslik self gebruik as ek kan. Dis ook belangrik dat ek die 

soort mens leer ken vir wie ek die advertensie skryf: Wat is hul drome en vrese? 

Watter soort taal gebruik hulle? My advertensie moet met mense se hart praat, nie hul 

verstand nie. Emosie is die sleutelfaktor. As jy ’n versekeringspolis wil verkoop, moet 

jou advertensie eintlik vir die verbruiker sê: ‘Jy is mos lief vir jou gesin? Jy is mos ’n 

verantwoordelike mens? Dan moet jy hierdie polis koop.’”

Uit: Taalgenoot, Winter 2022

AFDELING 2

Lees nou Teks 2 en beantwoord vraag 4 en 5 in jou vraestel.

Teks 2

Slaag advertensies altyd?

Advertensies en reklame is die hartklop van enige ekonomie. 

Ek het besluit: As ek ’n swak advertensie sien, skakel ek die klank af en kyk weg, want 

ek wil nie gekul, gefop en bedrieg word nie.

Uit: Die Burger, 13 September 2022

